
SURXONDARYO VILOYATI TASHQI 
SAVDOSINING TARKIBIY XUSUSIYATLARI
Mamadjanova Tuygʻunoy Axmadjanovna
Abu Rayhon Beruniy nomidagi 
Urganch davlat universiteti 
i.f.f.d., dotsent mustaqil tadqiqotchisi
E-mail: tuygunoy_mamadjanova@tues.uz

Annotatsiya. Mazkur maqolada Surxondaryo viloyati tashqi savdosining 2010–2025-yillardagi tarkibiy xususiyatlari rasmiy 
statistik ma’lumotlar asosida tahlil qilindi. Tadqiqotda tashqi savdo aylanmasi, eksport va import dinamikasi hamda savdo 
balansidagi o‘zgarishlar o‘rganildi. Natijalar tashqi savdo hajmi 790,9 mln AQSh dollariga yetganini va eksportning 507,5 
mln dollarni tashkil etganini ko‘rsatdi. Eksport tarkibida agrar mahsulotlar ustunligi saqlanib qolgan holda, qimmatbaho 
metallar va sanoat tovarlari ulushi oshgani aniqlandi. Import tarkibida texnologik mahsulotlar ustuvorligi qayd etildi. 
Geografik jihatdan MDHdan tashqari davlatlar ulushi kengaygani kuzatildi.

Kalit soʻzlar: tashqi savdo, eksport, import, Surxondaryo, diversifikatsiya, savdo balansi.
Abstract. This paper analyzed the structural characteristics of foreign trade in the Surkhandarya region for 2010–2025 
based on official statistical data. The study examined foreign trade turnover, export and import dynamics, and changes 
in the trade balance. The results showed that total trade reached USD 790.9 million, with exports amounting to USD 
507.5 million. Agricultural products remained dominant in the export structure, while the share of precious metals and 
industrial goods increased. Imports were mainly composed of technological products. Geographical analysis indicated an 
expansion of trade beyond CIS countries.

Key words: foreign trade, export, import, Surkhandarya, diversification, trade balance.
Аннотация. В статье проведен анализ структурных особенностей внешней торговли Сурхандарьинской области 
за 2010–2025 годы на основе официальных статистических данных. Рассмотрены динамика внешнеторгового 
оборота, экспорт и импорт, а также изменения торгового баланса. Результаты показали рост внешней торговли 
до 790,9 млн долларов США и увеличение экспорта до 507,5 млн долларов. В структуре экспорта сохраняется 
доминирование аграрной продукции при одновременном росте доли драгоценных металлов и промышленных 
товаров. В импорте преобладают технологические товары. Географическая структура свидетельствует о 
расширении торговли за пределами стран СНГ.

Ключевые слова: внешняя торговля, экспорт, импорт, Сурхандарья, диверсификация, торговый баланс.

K I R I S H
Mintaqaviy iqtisodiyotning barqaror oʻsishi koʻp jihatdan tashqi iqtisodiy aloqalar tartibi va sifati bilan 

belgilanadi. Hududiy darajadagi tashqi savdo nafaqat mahalliy ishlab chiqarish hajmlarini xorijiy bozorlar bilan 
bogʻlovchi mexanizm sifatida xizmat qiladi, balki investitsiyaviy oqimlarni jalb qilish, ish bilan taʼminlanganlik 
koʻrsatkichlarini yaxshilash va texnologik modernizatsiyani jadallashtirish vositasi sifatida ham maʼlum oʻrin 
egallaydi. Mintaqaning eksport va import oqimlari tarkibidagi nisbiy salmoqning oʻzgarishi hududiy ishlab 
chiqarish strukturasidagi siljishlarni aks ettiradi va iqtisodiy faoliyat turlarining xalqaro mehnat taqsimotidagi 
ulushini koʻrsatadi.

Surxondaryo viloyati Oʻzbekistonning janubiy chegarasida joylashgan boʻlib, Afgʻoniston, Tojikiston 
va Turkmaniston davlatlari bilan transport-logistika aloqalariga ega. Geografik holat bilan birgalikda, viloyat 
agroiqlim resurslari, paxta-toʻqimachilik klasterlarining mavjudligi hamda qishloq xoʻjaligi mahsulotlari ishlab 
chiqarish potensiali tashqi savdo strukturasini shakllantiruvchi asosiy omillar qatoriga kiradi [1].

Soʻnggi oʻn yillikda Oʻzbekistonda valyuta tartibga solinishining liberallashtirilishi, eksport rejimlarining 
soddalashtirilishi va elektron deklaratsiyalash tizimining keng joriy qilinishi mintaqaviy tashqi savdoga sezilarli 
taʼsir koʻrsatdi [2]. Surxondaryo viloyati uchun ushbu islohotlar tashqi savdo aylanmasining kengayishi, eksport 
geografiyasining boyitilishi va tovarlar nomenklaturasining diversifikatsiyalanishida oʻz aksini topdi.

Maqolaning maqsadi - Surxondaryo viloyati tashqi savdosining 2010-2025-yillar oraligʻidagi tarkibiy 
oʻzgarishlarini koʻrib chiqish, eksport va import oqimlaridagi geografik hamda tovar konsentratsiyasini aniqlash 

va olingan empirik natijalar asosida nazariy umumlashmalar shakllantirishdir. Vazifalar quyidagilar bilan 
belgilandi: viloyat tashqi savdo dinamikasini bosqichlar boʻyicha tabaqalashtirish; eksport va import tarkibidagi 
yetakchi tovar guruhlarini ajratib koʻrsatish; geografik diversifikatsiya darajasini baholash; mintaqaning savdo 
balansidagi tarkibiy siljishlarni izohlash.

M A V Z U G A  O I D  A D A B I Y O T L A R  S H A R H I
Tashqi savdo tarkibini oʻrganish iqtisod fanida uzoq tarixiy zaminga ega boʻlib, klassik iqtisodchi D. 

Rikardo tomonidan ishlab chiqilgan qiyosiy ustunlik nazariyasi mintaqalararo savdo oqimlarini izohlashda 
hozirgacha asosiy nazariy ramka sifatida saqlanib kelmoqda [3]. Keyinroq Hekscher-Olin modeli omillar 
bilan taʼminlanganlik tushunchasini iqtisodiy tahlilga kiritib, mintaqalar oʻrtasidagi tovar ayirboshlash naqshini 
ishlab chiqarish resurslariga bogʻliq holda izohlash imkoniyatini berdi. Yer, mehnat va kapital nisbati boʻyicha 
mintaqaviy farqlanish hududiy eksport ixtisoslashuvining empirik asosi sifatida tan olindi.

Mintaqaviy ixtisoslashuvni tahlil qilish boʻyicha M. Porter tomonidan taklif etilgan klaster yondashuvi va 
raqobatdosh ustunlik konsepsiyasi hududiy tashqi savdo tarkibini global qiymat zanjirlari kontekstida koʻrib 
chiqishga yoʻl ochdi [4]. Ushbu yondashuv qoʻshilgan qiymat zanjirlarining geografik yoyilishini hisobga olgan 
holda mahalliy ishlab chiqaruvchilarning xalqaro raqobatbardoshlik darajasini baholash uchun metodologik 
asos boʻlib xizmat qiladi. Klaster tahlili mintaqa eksport portfelini sof tovar oqimi sifatida emas, balki ishlab 
chiqarish tarmoqlari oʻrtasidagi institutsional bogʻlanishlar tizimi sifatida idrok etishni taqozo qiladi.

Markaziy Osiyo davlatlari uchun tashqi savdo masalalari Jahon banki [5] va UNCTAD [6] tahliliy hisobotlarida 
muntazam yoritib boriladi. Eksport diversifikatsiyasi, transport koridorlarining iqtisodiy samarasi va savdo 
logistikasi sifatining mintaqaviy oʻsishga taʼsiri masalalari empirik baholashlar yordamida asoslangan. Xalqaro 
Valyuta Jamgʻarmasining mamlakat boʻyicha hisobotlarida Oʻzbekiston tashqi savdosining strukturaviy zaifligi 
va xom-ashyoga bogʻliqlik darajasini pasaytirish boʻyicha tavsiyalar shakllantirilgan [7].

Oʻzbekiston tashqi savdosi tarkibiy oʻzgarishlari mahalliy iqtisodchilar tomonidan tadqiq qilinib, agrar 
mahsulotlar eksportining barqaror salmogʻi, sanoat tovarlari hissasining sekin oʻsish surʼatlari va texnologik 
importga bogʻliqlik kabi tendensiyalar aniqlangan. Hududiy darajada tashqi iqtisodiy aloqalar masalalarini 
yoritishda chegara mintaqalarining geografik mavqeyi, transport-tranzit funksiyasi va eksportga yoʻnaltirilgan 
ishlab chiqarish dasturlarining roli yetakchi oʻringa qoʻyiladi [8]. Mavjud adabiyotlar tarkibiy tahlil oʻtkazish 
uchun yetarli nazariy zamin yaratgan boʻlsa-da, mintaqa tashqi savdosining geografik va tovar konsentratsiyasi 
dinamikasini birlashtirib koʻrib chiqishga ehtiyoj saqlanib qolmoqda. Tovar tasniflari boʻyicha xalqaro standart 
tizimlar - XSST va HS - tarmoq tahlilining empirik asosini taʼminlaydi [9].

T A D Q I Q O T  M E T O D O L O G I YA S I
Tadqiqot Surxondaryo viloyati statistika boshqarmasining 2010-2025-yillarni qamrab oluvchi rasmiy 

maʼlumotlariga asoslandi [1]. Empirik baza tashqi savdo aylanmasi, eksport va import hajmlari, savdo balansi 
saldosi koʻrsatkichlari hamda Tovarlar tashqi iqtisodiy faoliyat klassifikatori (XSST/HS) boʻyicha tovar guruhlari 
va davlatlar boʻyicha taqsimot maʼlumotlarini qamrab oldi. Maʼlumotlar joriy narxlarda va dollar ekvivalentida 
qabul qilindi.

Tahlil quyidagi metodologik bosqichlardan tashkil topdi. Birinchidan, makro koʻrsatkichlar dinamikasi yillik 
oʻsish surʼatlari va zanjirli indekslar yordamida hisoblab chiqildi. Ikkinchidan, eksport va import tarkibi tovar 
guruhlari boʻyicha foiz salmogʻini hisoblash orqali baholandi. Uchinchidan, geografik konsentratsiya darajasi 
MDH va MDH tashqarisidagi davlatlar guruhlari boʻyicha taqsimot foizlari asosida aniqlandi. Toʻrtinchidan, tashqi 
savdo balansining tarkibiy oʻzgarishi savdo defitsiti va profitsiti davrlarini oʻzaro qiyoslash orqali baholandi.

Tovar tarkibini xalqaro qiyoslanadigan formatda ifodalash uchun xalqaro standart sinflashtirish tizimi 
qoʻllanildi [9]. Mahsulot turlari boʻyicha klassifikatsiyada XSST 2-raqamli kodi qabul qilindi, bu eksport va import 
oqimlarini iqtisodiy mazmunan birlashgan tovar guruhlariga ajratish imkonini berdi. Davriy taqsimot uchun 2010, 
2013, 2015, 2018, 2020, 2022, 2024 va 2025-yillar mos yoʻnalish nuqtalari sifatida tanlab olindi: ushbu yillar 
institutsional islohotlar, makroiqtisodiy tebranishlar va pandemiya zarbalarining maʼlum darajada aks etishini 
qamrab oldi.

T A H L I L  V A  N A T I J A L A R
Surxondaryo viloyatining tashqi savdo aylanmasi 2010–2025-yillar oraligʻida 309,0 mln AQSh dollaridan 

790,9 mln AQSh dollarigacha, yaʼni taxminan 2,6 baravar kengaydi. Davriy dinamika ichida bir necha xarakterli 
bosqichni ajratish mumkin. Birinchi davr 2010-2015-yillar tashqi savdoning nisbiy turgʻunligi bilan ajralib turdi: 
eksport hajmi 213,8 mln dollar atrofida saqlandi va savdo balansi musbat saldoga ega boʻldi. Ikkinchi davr 
2016-2019 yillar import hajmining keskin oʻsishi, xususan 2017-yildagi 217,2 mln AQSH dollardan 2018-yildagi 

397,3 mln AQSH dollargacha oshishi hisobiga savdo balansi defitsiti shakllandi va 2018-yilda -205,6 mln dollar 
darajasiga yetdi. Uchinchi davr 2020 – 2025-yillar pandemiyadan keyingi tiklanish, eksport diversifikatsiyasi 
hamda savdo balansining barqaror musbat saldosi bilan tavsiflandi.

Eksport oqimi 2010-yildagi 278,8 mln dollardan 2025-yilda 507,5 mln dollarga koʻtarildi va davr mobaynida 
1,8 baravar ortdi [1]. Import oqimi esa 30,3 mln dollardan 283,4 mln dollargacha - 9,3 baravar kengaydi. Bunday 
assimetrik oʻsish dinamikasi mintaqaning xalqaro mehnat taqsimotiga kirib borishi koʻp bosqichli boʻlganini, 
baʼzi yillarda investitsiyaviy import yetakchilik qilganini, soʻnggi davrda esa eksport potensialining yangi sifatga 
oʻtganini koʻrsatdi (1-jadval).

1-jadval. Surxondaryo viloyatining tashqi savdosi asosiy koʻrsatkichlari, mln AQSh dollar[1]
Yil Tashqi savdo aylanmasi Eksport Import Savdo balansi (saldo)

2010 309,0 278,8 30,3 248,5
2013 418,8 295,1 123,8 171,3
2015 264,7 213,8 50,9 162,9
2018 589,1 191,7 397,3 −205,6
2020 416,9 213,5 203,4 10,1
2022 372,7 227,4 145,2 82,2
2024 424,8 272,6 152,2 120,4
2025 790,9 507,5 283,4 224,2

Eksport tovar tarkibida 2025-yil yakuni boʻyicha sabzavot-meva mahsulotlari hissasi 200,5 mln dollar yoki 
umumiy eksportning taqriban 39,5 foizini tashkil etdi [1]. Toʻqimachilik tolasi va matolar eksporti 37,4 mln dollar 
darajasiga yetib, jami eksportning 7,4 foiz salmogʻiga ega boʻldi. Donli ekinlar va ulardan tayyorlangan mahsulotlar 
eksporti 24,0 mln dollar atrofida qayd etildi. Eksport tarkibida sezilarli oʻzgarish - qimmatbaho metallar guruhi 
(XSST 97-bandi, monetar boʻlmagan tilla) eksportining 99,1 mln dollar darajasida shakllanishi boʻldi. Mahsulot 
guruhlari nuqtai nazaridan eksport portfelining geografik kengayishi bilan birga turdosh diversifikatsiya yuzaga 
keldi: anʼanaviy agrar mahsulotlar bilan birga sanoat va xom-ashyo komponentlari ulushi oshdi.

Import tarkibida texnologik mahsulotlar va asbob-uskunalar yetakchi oʻringa egalik qilishni saqlab qoldi. 
2025-yilda aniq sohalar uchun maxsus moʻljallangan mashinalar boʻyicha 37,0 mln AQSH dollar, elektr aloqasi 
va ovoz yozish uskunalari boʻyicha 14,5 mln AQSH dollar, avtomobillar boʻyicha 8,3 mln dollar, dori-darmon va 
farmatsevtika mahsulotlari boʻyicha 8,2 mln AQSH dollar import qilindi [1]. Importning ushbu tarkibi viloyatda 
investitsiyaviy faollik darajasining saqlanganligi va sanoat infratuzilmasini modernizatsiyalash yoʻnalishidagi 
izchillikdan dalolat berdi (1-rasm).

1-rasm. Surxondaryo viloyati tashqi savdosi 2010-2025 yillar dinamikasi, mln AQSh dollar [1] 

Geografik tuzilma boʻyicha tahlil tashqi savdoning ikki asosiy oqimini koʻrsatdi: MDH davlatlari bilan savdo 
aylanmasi 2025-yilda 120,4 mln AQSH dollar, MDH tashqarisidagi davlatlar bilan esa 670,5 mln AQSH dollar 
darajasida shakllandi. Savdo aylanmasida MDH ulushi 15,2 foizni tashkil etgan boʻlsa, qolgan 84,8 foiz boshqa 
davlatlar guruhiga toʻgʻri keldi. Asosiy eksport bozorlari sifatida Birlashgan Arab Amirliklari 200,9 mln dollar, 
Afgʻoniston 132,7 mln AQSH dollar, Pokiston 64,3 mln AQSH dollar, Rossiya Federatsiyasi 62,1 mln AQSH 
dollar hajm bilan ajralib turdi. Birlashgan Arab Amirliklari yoʻnalishidagi eksport hajmi 2024-yildagi 0,1 mln AQSH 
dollardan 200,9 mln AQSH dollargacha keskin kengaygani qimmatbaho metallar eksporti hisobiga yuz berdi.

Mintaqaning chegara mavqeyi Janubiy yoʻnalishdagi savdo oqimlarining barqaror oʻsishida muhim rol 
oʻynadi. Afgʻonistonga eksport 2010-yildagi 15,3 mln AQSH dollardan 2025-yilda 132,7 mln AQSH dollargacha 
- 8,7 baravar - koʻtarildi [1]. Pokiston yoʻnalishidagi eksport 2010-yildagi 12,3 mln AQSH dollardan 64,3 mln 
AQSH dollargacha kengaydi. Markaziy Osiyo qoʻshnilari bilan savdo aylanmasi nisbatan barqaror saqlangan 
holda, asosiy oʻsish koʻp tomonlama savdo munosabatlari yoʻnalishida qayd etildi. Geografik tarkibdagi bunday 
siljish mintaqaning Janubiy Osiyo bozoriga yaqinligi va Termiz koʻp tarmoqli logistika markazi salohiyatining 
faollashganligi bilan izohlanadi.

Savdo balansi saldosining oʻzgarish tendentsiyalari tarkibiy tahlilda alohida oʻrin tutadi. 2018-yilda -205,6 
mln AQSH dollar darajasidagi defitsit asosan investitsiyaviy import oqimi bilan bogʻliq holda yuzaga kelgan 
boʻlsa, 2020-yildan boshlab balans qaytadan musbat saldoga oʻtdi va 2025-yilda 224,2 mln AQSH dollar 
darajasiga koʻtarildi [1]. Saldoning bunday qaytishi mahalliy ishlab chiqarish quvvatlarining ishga tushirilishi, 
eksportga yoʻnaltirilgan loyihalarning samarali natija bera boshlashi va import oqimini ichki ishlab chiqarish 
hisobiga qisman almashtirilgan import siyosati bilan izohlanadi.

Tahlilning tarkibiy qirralari boʻyicha quyidagi xulosalar shakllandi. Birinchidan, eksport tarkibida agrar 
mahsulotlar ulushi yetakchi oʻringa egalik qilishni davom ettirgan boʻlsa-da, qimmatbaho metallar va sanoat 
tovarlari hissasining oshishi diversifikatsiyani kuchaytirdi. Ikkinchidan, import tarkibida texnologik mahsulotlar 
va asbob-uskunalar ulushining saqlanishi viloyatdagi investitsiyaviy faollik dinamikasidan dalolat berdi. 
Uchinchidan, geografik tarkibda MDH tashqarisidagi davlatlarning ulushi sezilarli darajada ortdi, bu esa eksport 
bozorlarining xilma-xilligini kuchaytirdi. Toʻrtinchidan, savdo balansining barqaror musbat saldoga oʻtishi 
mintaqaviy tashqi savdo modelining yangi sifat darajasiga koʻtarilganini koʻrsatdi.

X U L O S A  V A  T A K L I F L A R
Surxondaryo viloyati tashqi savdosining 2010-2025-yillar oraligʻidagi tarkibiy oʻzgarishlari hududiy 

iqtisodiyotning xalqaro mehnat taqsimotiga integratsiyalashuvi izchil yoʻnalishlardan biri sifatida shakllanganini 
koʻrsatdi. Tahlil viloyatning tashqi savdo aylanmasi koʻp tarmoqli kengayish naqshiga ega boʻlganini, agrar 
mahsulotlar yetakchi eksport tovari sifatida saqlanib qolgan holda toʻqimachilik, dori-darmon va qimmatbaho 
metallar guruhlari ulushi sezilarli darajada oshganini koʻrsatdi. Geografik diversifikatsiya jarayoni faollashdi: 
anʼanaviy MDH bozorlaridan tashqari Janubiy Osiyo, Yaqin Sharq va Markaziy Osiyo yoʻnalishlari boʻyicha 
eksport oqimlari kengaydi.

Savdo balansining barqaror musbat saldoga oʻtishi import hajmini muvozanatlashtirish, mahalliy ishlab 
chiqarish quvvatlarini joriy etish va eksportga yoʻnaltirilgan loyihalarning samarali ishga tushirilishi bilan 
bogʻliq tarzda baholandi. Olingan natijalar viloyat tashqi savdo modelining yangi sifat darajasiga koʻtarilishini 
hujjatlashtirib, mintaqaviy iqtisodiy siyosatning eksport diversifikatsiyasiga qaratilgan yoʻnalishini empirik 
asoslashga xizmat qildi.

Olingan natijalar asosida quyidagi takliflar ishlab chiqildi:
1. Eksport tovarlar nomenklaturasini chuqurlashtirish maqsadida qayta ishlash sanoati infratuzilmasini 

rivojlantirish, qoʻshilgan qiymati yuqori mahsulotlar ishlab chiqarish quvvatlarini bosqichma-bosqich kengaytirish 
maqsadga muvofiqdir. Mahalliy paxta-toʻqimachilik klasterini yakuniy mahsulot bosqichigacha yetkazish, qishloq 
xoʻjaligi mahsulotlarini chuqur qayta ishlash quvvatlarini joylashtirish ushbu yoʻnalishning amaliy mexanizmlari 
sifatida ishtirok etishi mumkin [10].

2. Logistika koridorlari, jumladan Termiz-Hayraton-Mazori-Sharif yoʻnalishi salohiyatidan toʻliq foydalanish, 
transport-tranzit infratuzilmasini takomillashtirish viloyatning eksport potensialini kuchaytirishga koʻmaklashadi. 
Termiz koʻp tarmoqli logistika markazining funksional imkoniyatlarini kengaytirish chegaralarda savdo 
aylanmasini jadallashtirishga olib keladi [11].

3. Eksport bozorlarini diversifikatsiyalash dasturlari doirasida yangi geografik yoʻnalishlar - Hindiston, Janubi-
Sharqiy Osiyo davlatlari, Fors koʻrfazi mintaqasi va Yevropa Ittifoqi bilan iqtisodiy aloqalarni mustahkamlash 
maqsadga muvofiqdir. Maqsadli bozorlar boʻyicha marketing strategiyalarini ishlab chiqish, savdo missiyalari va 
ikki tomonlama biznes-forumlarni faollashtirish ushbu yoʻnalishning operatsion vositalari sifatida xizmat qiladi 
[12].

4. Mahalliy ishlab chiqaruvchilarning xalqaro sifat standartlariga muvofiqligini taʼminlash, sertifikatlash 
xizmatlari tarmogʻini kengaytirish, eksport kreditlash va sugʻurtalash mexanizmlarini takomillashtirish lozim. 
Maxsus iqtisodiy zonalar va erkin iqtisodiy zonalar imtiyozlari hisobiga eksportga yoʻnaltirilgan investitsiyalarni 
jalb qilish mintaqaviy savdo modelining institutsional asosini mustahkamlashga xizmat qiladi [13].

5. Mintaqaning chegara mavqeyidan kelib chiqib, qoʻshni davlatlar bilan kichik chegara savdosi rejimini 
soddalashtirish, qishloq xoʻjaligi va oziq-ovqat mahsulotlari boʻyicha sertifikatlash protseduralarini ikki 
tomonlama tan olish hududiy savdo aylanmasini yanada kengaytirishga zamin yaratadi [14].

Yuqorida bayon etilgan yoʻnalishlarning izchil amalga oshirilishi viloyat tashqi savdosining barqaror 
oʻsishini taʼminlaydi, mintaqa eksport portfelining qoʻshilgan qiymat tarkibini takomillashtiradi va Surxondaryo 
viloyatining xalqaro iqtisodiy aloqalardagi mavqeyini mustahkamlashga xizmat qiladi [15].

FOYDALANILGAN ADABIYOTLAR ROʻYXATI
1.	 Surxondaryo viloyati statistika boshqarmasi. Tashqi savdo statistikasi (2010-2025 yillar). Rasmiy veb-sayt: https://

surxonstat.uz/uz/
2.	 Oʻzbekiston Respublikasi Milliy Statistika qoʻmitasi. Tashqi iqtisodiy faoliyat statistikasi. Rasmiy veb-sayt: https://stat.

uz/ 
3.	 Ricardo D. On the Principles of Political Economy and Taxation. Library of Economics and Liberty. URL: https://www.

econlib.org/library/Ricardo/ricP.html
4.	 Porter M. E. The Competitive Advantage of Nations. Harvard Business Review. URL: https://hbr.org/1990/03/the-

competitive-advantage-of-nations
5.	 World Bank. Uzbekistan Country Economic Update. Official report. URL: https://www.worldbank.org/en/country/

uzbekistan/publication/economic-update
6.	 UNCTAD. Trade and Development Report 2024. URL: https://unctad.org/publication/trade-and-development-

report-2024
7.	 International Monetary Fund. Republic of Uzbekistan: Article IV Consultation Reports. URL: https://www.imf.org/en/

Countries/UZB
8.	 Oʻzbekiston Respublikasi Investitsiyalar, sanoat va savdo vazirligi. Eksportni rivojlantirish dasturlari. Rasmiy veb-sayt: 

https://miit.uz/
9.	 World Customs Organization. Harmonized System (HS) Nomenclature. URL: https://www.wcoomd.org/en/topics/

nomenclature/instrument-and-tools/hs-nomenclature-2022-edition.aspx
10.	 Oʻzbekiston Respublikasi Prezidentining 2022-yil 28-yanvardagi “2022 — 2026-yillarga moʻljallangan Yangi 

Oʻzbekistonning taraqqiyot strategiyasi toʻgʻrisida”gi PF-60-son Farmoni https://lex.uz/docs/5841063
11.	 Asian Development Bank. Central Asia Regional Economic Cooperation (CAREC) Program - Transport Corridors. 

URL: https://www.carecprogram.org/?page_id=31
12.	 International Trade Centre (ITC). Trade Map - Trade statistics for international business development. URL: https://

www.trademap.org/
13.	 Oʻzbekiston Respublikasi Davlat bojxona qoʻmitasi. Tashqi savdo statistik byulleteni. Rasmiy veb-sayt: https://customs.

uz/
14.	 World Trade Organization. World Trade Statistical Review 2024. URL: https://www.wto.org/english/res_e/publications_e/

wtsr_2024_e.htm
15.	 Eurasian Development Bank. Macroeconomic Outlook of EAEU and Central Asia. URL: https://eabr.org/en/analytics/



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2026. № 5

Ingliz tili muharriri: Feruz Hakimov
Musahhih: Zokir ALIBEKOV 
Sahifalovchi va dizayner: Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


